
ҚАЗАҚ ЛИРИКАЛЫҚ ПРОЗАСЫНЫҢ ҚАЛЫПТАСУ 
ЖӘНЕ ДАМУ АРНАЛАРЫ

Л.Н. Гумилев атындағы Еуразия ұлттық университеті

Жалпы қазақ әдебиетіндегі лиризм үлгілері қай кезеңнен басталады 
деген сұраққа жауапты ертерек кезден бастаған дұрыс деп ойлаймыз. Кейбір 
әдебиеттанушы ғалымдар лирикалық проза ның бастау арналары сонау 
ауыз әдебиетінде жатқандығын да сөз қылып кетеді. Біз де лирикалық 
прозаның ХХ ғасыр басынан, Бейімбеттің шығармаларынан басталды деген 
қалыптасқан пікірді құптай отырып, ал лиризм үлгілерінің әлдеқайда ертерек 
кезеңнен бастау алған деген ойды айтқымыз келеді. Себебі лиризм элементтері 
кездеспейтін шығарма болмайды десек те болады. Өйткені кез келген 
шығармада белгілі бір дәрежеде баяндаушының, әңгімелеушінің өзіндік 
«мені», яғни көзқарасы, тебіренісі, толғанысы қандай дәрежеде болса да 
көрініс беріп отырады. Сондықтан біздің әдебиетіміздегі лиризмнің алғашқы 
көріністері сонау ауыз әдебиетінен бастау алады десек, қателеспейміз. Ауыз 
әдебиеті үлгілерінде, әсіресе ертегілерде, соның ішінде қиял-ғажайып 
ертегілерінде лиризм өрнектерінің молынан кездесіп отыратынын жоққа 
шығара алмаймыз. Сол сияқты, М. Әуезов өзінің «Әдебиет тарихы» 
еңбегінде Асан қайғы туралы аңыздарда лиризмнің үлгілері кездесетінін 
айтқан болатын. Ал С. Мақпыров лирикалық прозадан басқа лиро-эпикалық 
жырларды (немесе лиро-эпос), лиро-эпикалық поэмаларды, поэмаларды, 
дастандарды, балладаны, өлеңмен жазылған романды, роман-диалогты, 
публицистикалық романды, роман-очеркті, роман-эссені, сондай-ақ тарихи-
көркем жанр үлгісіндегі өмірбаяндық (мемуар) шығармаларды, эпистолярлық 
(хат) үлгідегі туындыларды аралас жанрларға жатқызуға болатындығын 
айта отырып, оларды неліктен осы жанрға жатқызуға болады деген сұраққа 
жауап береді. Оның айтуы бойынша лиро-эпикалық жырлардың аралас 
жанрға жату себебі: «Жанр атауының (лиро-эпос) өзі-ақ аңғартып тұрғандай 
мұндай туындыларды кейіпкердің сезімі, толғаныстарымен (бұл лирикаға тән 
сипаттар) қатар олардың іс-әрекеттері де, халық тұрмысының көріністері 
(салт-дәстүр, көші-қон, кәсіп т.б.) де (бұл енді эпосқа тән ерекшеліктер) 
кеңінен суреттеледі. Біз аталған және басқа жырларды оқып отырып, 
Қозы мен Баянның, Жібек пен Төлегеннің бір-біріне деген шынайы сезім 
толқыныстарын, шын ғашықтық жайларының суреттелуіне (өйткені, лиро-
эпоста ғашықтық-сүйіспеншілік басты мәселе) де, сондай-ақ, олар өмір сүрген 
қоғам, ортаның, көшпенді ел тіршілігінің, тұрмыс-салтының да молынан 

бейнеленіп, жан-жақты көрініс тапқанына куә боламыз. Бұл, әрине эпикалық 
суреттеулер» [1, 159], - деп атап көрсетеді.  

Демек, бұл пікірлерге сүйенсек, кейіпкердің ғашықтық, сүйіспеншілік   
сезімдерін, толғаныстары мен тебіреністерін беруде көрініс тапқан лиризм 
үлгілері сонау ерте кезеңдегі әдебиетімізден бастау алатындығына көз 
жеткізгендей боламыз. 

Оның бергі жағындағы Шоқанның еңбектерінде, Ыбырайдың прозалық 
шығармаларында, бұларды айтпағанда Абайдың қара сөздерінде лиризм 
элементтері жоқ, мүлдем кездеспейді деп айта алмаймыз. Сондықтан қазақ 
әдебиетіндегі шығармаларға тән сыршылдықтың біздің ауыз әдебиетімізден 
бастап негізі қаланған деген ойға тоқтасақ қателеспейміз деген ой келеді. Ол 
кезеңдегі туындылардың мұндай ерекшелігі туралы сөз болмауы көркем 
шығармадағы лиризмнің кейінгі кезеңде ғана, яғни ХХ ғасырдың орта 
шенінде ғана көңіл бөліне бастауы болса керек. 

Белгілі ғалым М. Қаратаев: «Көркем прозаның жақсы шығармасының 
қай-қайсында болғанмен, лирикалық леп пен психологиялық элементтер қатар 
жүріп, мол орын алатыны белгілі. Ал қазақ прозасында осы екі элемент, 
әсіресе, лиризм жетекші сарын ретінде кейінгі жылдары суыртпақтап ене 
бастады. Бейімбет Майлиннің «Шұғаның белгісінен» басталған бұл сарын 
қазақтың ең жақсы деген прозалық шығармаларын өзекше аралып келеді»,-
деп көрсетеді [2, 391]. 

Б. Майлиннің шығармасындағы Шұғаның “Отаудың сықырлауығынан” 
қарап тұруының өзі лиризм көрінісі ретінде қызмет ететін деталь деп 
түсінеміз. Бұл кейіпкердің жан әлемі, қуаныш сезімі, қайғы-қасіреті - жан 
дүние иірімдерін тәптіштеп суреттеп кетер нақты поэтикалық көрініс. 
Бұл жерде Қасымжан әңгімесінен лиризм бедері айқын білініп қана 
қоймай, лирикалық пафос, сыршыл толғаныс арқылы лирикалық прозаның 
өміршеңдігі де айқын танылады. 

Прозадағы жанды тербетер лиризм және әңгіменің бірінші жақтан 
баяндалуының өзі сезім иірімдерін сан құбылтып, өне бойына татымды 
сыршыл әуен қосқан. Т. Нұртазиннің айтуы бойынша, әңгімедегі лирикалық 
саз жазушының стильдік ерекшелігіне де айналып отыр. 

Сонымен қатар М. Әуезов, Ғ. Мүсірепов сияқты белгілі жазушылардың 
шығармашылығында лирикалық сипаттың ерекше үлгілерін көре аламыз. 
Олардың лиризмді беруде өзіндік ерекшеліктері бар. М. Әуезов көбіне 
кейіпкердің жан дүниесін табиғат суреттерімен астастыра отырып жеткізе 
біледі. Жалпы жазушы шығармаларында пейзажды құбылта, әртүрлі мақсатта 
қолданудың шебері екені сөзсіз. 

Ал Ғ. Мүсіреповтің шығармаларындағы лиризм өрнектері мүлде 
бөлек. Оның лирикалық кейіпкерлері, образдары көбіне астарлы, меңзеу 
түрінде болып келеді. Әрбір детальді ойната, құбылта қолдана отырып, оны 
символдық образ дәрежесіне дейін жеткізе біледі. 

Жазушының «Кездеспей кеткен бір бейне» туындысы нағыз лирикалық 
прозаның үлгісі болып табылады. 

Ал «Қыран жыры», «Өмір жорығы», «Жапон балладалары» сияқты 
шығармалары прозада символды қолданудың ерекше үлгілерін көрсеткен 
туындылар десек болады.

Б. Майлиннен басталған лирикалық прозаның әдебиетте өзіндік 
арнасымен толығып, жаңашылдана түскенін көптеген қаламгерлеріміздің 
шығармаларынан мысалдар келтіре отырып дәлелдеуге болады. Әсіресе  
60-жылдардан бастап қазақ прозасы лиризм өрнектеріне бай, идеялық бағыты 
айқын шығармалармен толыға түсті. Олардың қатарына С.Мұратбеков,  
Қ. Ысқақ, Ж. Молдағалиев, Т. Жармағамбетов, Ә. Кекілбаев, Ж. Түменбаев,  
Т. Нұрмағамбетов, О. Бөкей, Д. Исабеков т.б. көптеген жазушыларды  жатқызуға 
болады.  Аталған қаламгерлердің шығармаларындағы лиризм мәселесін сөз 
еткенде, Бейімбет Майлиннің «Шұғаның белгісі» повесімен туыстығын көрмеу 
мүмкін емес. Бұл шын әдеби процестегі дәстүр сабақтастығының бір ғана 
айғағы болса керек. Олардың баяндау тәсілінде, образ табиғатында, тіпті 
тартыс шырғалаңында «Шұғаның белгісіндегі» кейіпкерлердің көркемдік 
сапа өлшемі, ішкі иірімдеріндегі үндестік, сарындастықтарды көруге болады. 
Сөз жоқ, ол ұқсастықтың негізгі төркіні ұлттық болмыста жатыр. Дәстүрдің 
алтын арқауымен матасып жатыр. Әрине, қаламгерлер дәстүрді жалғастырып 
қана қоймай, оны әрқайсысы өзіндік тұрғыдан дамыта, толықтыра, жетілдіре 
түскенін де байқау қиын емес. Әр жазушының шығармашылық жаңалығы ол 
бейнелеген көркемдік шындықтың өзгешелігінен, сол арқылы әдебиетке «таныс-
бейтаныс» характерлер әкелуінен, қысқасы, адам жанының диалектикасын өз 
көзқарасы тұрғысынан ашуынан көрінсе керек..

Олардың ізденістері лирикалық прозаның композициясына өзгерістер 
енгізуге, байыта түсуге алып келді және ежелгі озық әдеби үрдістерді шебер 
пайдалана білуге жетеледі. 

Қаламгерлердің қай-қайсысы да бұл ерекшеліктерді өзіндік табиғатын, 
стилін сақтай отырып, дамыта түскен. Мұның өзі олардың шеберліктерін 
көрсетіп, стилін айқындай түседі. Осы орайда Ф. Оразаевтың: «Әрине нашар 
жағынан көрінетін ерекшелік емес, шеберлік жағынан ерекшелену. Стиль 
тек шеберліктің шыңына жеткен жазушыда болады, шебер жазушылардың 
ғана шығармалары авторын айтқызбай танытады. Демек, стиль мен шеберлік 
ағайын... Жазушы стилін әңгіме еткенде осы шеберлік проблемасын назардан 
тыс қалдыруға болмайды», - деген пікірі ойымызды дәлелдей түседі [3, 151].

Жазушы бойына дарып, дамыған әдеби дәстүр әдебиетке жаңа заман 
рухын таныған жаңалық үлгісін әкелсе ғана жаңашыл стиль болып табылады. 
Бұл жазушыларды да дәстүрді дамыта отырып, жаңа заманның, яғни өз 
заманының рухына үн қосарлық өзіндік стильдерімен ерекшеленген талантты 
қаламгерлер деп атауға болады. 

Өміршең шығармалары арқылы ұлттық әдебиетіміздің зор мақтанышына 
айналған Б. Майлин, М. Әуезов, Ғ. Мүсірепов сияқты өзіндік стилімен, 
шеберлігімен дараланған жазушыларымыздан үйреніп, ізін жалғастырып 
қана қоймай, өзіндік тұрғыдан дамыта да білген Ә. Кекілбаев, С. Мұратбеков,  
Ә. Әлімжанов, О. Бөкей, Қ. Ысқақ, Д. Исабеков, Т. Ахметжан, Н. Ораз сияқты 
қаламгерлер туындыларынан лирикалық прозаға тән ерекшеліктерді әр 
қырынан көруге болады. Олардың әрқайсысы осы жолда тынбай еңбектеніп, 
ең алдымен туындысының идеясы мен көркемдік сапасын өз биігіне шығарды. 
Сондықтан да олардың әрбір шығармасынан жазушының ой-өрісі, тіл 
шеберлігі, өзіндік стилі танылады. Бұл жөнінде А.Рамазанова: «Көркемдік 
әлем – бұл тек табиғатқа таза еліктеу ғана емес, сонымен бірге жалпы 
жалғанның заңдылығы туралы қорытылған ортақ көркем тұжырым. Өмір 
құбылыстарына әр қилы тағдыр арқылы баға беру, түрлі оқиғалар арқылы 
ой қорытуға жетелеу, оны көркемдік сүзгіден өткізіп, белгілі бір көзқарас 
қалыптастыру болып табылады. Сондықтан да, көркемдік әлем – жазушы 
танымындағы, қоғамдық санадағы өмір суреті» [4, 23], - дейді. 

Көркем әдебиеттің міндеті тек өмір шындығын тізбектеп айтып беріп 
қана қоймайды, адамның жанын да зерттейді деуге болады. Ол адамның 
ішкі жан дүниесіне бойлап, болмысын танытып, жанындағы дерттің сырын, 
себебін ұғуға ұмтылса, көркем шығарма осылардың себебін анықтап, оны 
емдеудің жолдарын қарастырады. Жазушылар алдарына қойған осындай 
мақсатқа жетуде адамның жан дүниесін, сезім сырын, көңіл-күйін оқырманға 
жеткізу үшін авторлық баяндау, суреттеу, әңгімелеу, пікір айту сияқты 
тәсілдерді алмастырып қолданады. 

Зерттеуші Б.А. Ахундов: «XIX ғасырдың аяғы мен ХХ ғасырдың 
басындағы шұғыл әлеуметтік қадамдар шындықтың тек эпикалық кең 
картинасын ғана емес, өзгермелі дәуірдің эмоционалдық атмосферасын 
бере алатын лирикалық баяндауларды да қажетсінеді. Лирикалық романда 
идеялық салмақ «эпикалық» емес, лирикалық бөлімге; кейіпкер істері мен 
әрекеттерін сипаттауға емес, оның толғаныс, әсерлену, сыр ашу сәттеріне 
түседі»,- деп жазады [5, 278б]. 

Қаламгердің шын жан сыры халық жүрегінен орын табу үшін ол 
шығармада көңіл-күйдің, ой-арманның гуманистік сипаттары басым 
болуы қажет. Себебі лиризм  «оқушының интеллектуалды-эмоционалдық 
сергектігіне сенімнен» қуат алады. Сондықтан да ғалымдар лирикалық 
прозадағы басты шеберлік кілті суреткердің өз өмірбаяны мен уақыттың 
күрделі тарихи, қоғамдық, рухани құбылыстарын терең байланыстырып, 
өмір шындығын қызғылықты  беруі деп ұғады.

Көркемдік дегеніміз толып жатқан элементтер мен олардың 
компоненттерінің, яғни сюжет пен композицияның, тіл мен стильдің қарым-
қатынасы бірлігінен құралады. Демек, автордың баяндау мәнерінен жасалады. 

Баяндаудың сәтті шығуында автордың дүниетаным мен жеке шығармашылық 
бағыты, композиция мен сюжет, кеңістік пен уақыт ұғымдары арасындағы 
байланысты түсіне білу қабілеті, көркем деталь-штрихтарды қолдану машығы 
үлкен рөл атқарады.

Лиризмнің жемісті бағдар айшықтарын орнымен пайдалана білген 
қазақ қаламгерлері шығармаларынан лиризм психологизмнің, психологизм 
лиризмнің ажырамас бөлігі ретінде қызмет атқаратынын аңғаруға болады. 
Десек те, психологизмнен гөрі лиризм өз болмысымен көрінеді.    

Кейіпкер характері адамның ішкі жан дүниесімен, көңіл-күй, сезімімен, 
іс-әрекеті мен сөйлеген сөзімен,  ой-арманымен астасып жатады. Сол 
арқылы характер эволюциясы бірте-бірте айқындалып, кейіпкердің қандай 
мінездің иесі екені танылады. Кейіпкердің іс-әрекеті оның ішкі жан-дүние 
толқынысымен тығыз байланысты болғанда кейіпкер бейнесі шынайы жанды 
сипатқа ие болады. 

Бұл  салада қалам тербеген қаламгерлер «айтайын дегенін сырлы суретке 
айналдыра» алды. Яғни  лирикалық сарындағы  шығармалар  қатары кеңейді. 
Қазақ әдебиеті тарихында лирикалық шығармалар өзіндік қалыптасу кезеңін 
басынан кешірді. Б. Майлин, Ж. Аймауытов, М. Жұмабаев, Ғ. Мүсіреповтің 
әңгіме, повестері мен романдарынан бастау алған лирикалық шығармалар 
дәстүрлі түрде С. Мұратбеков, Т. Нұрмағамбетов, Қ. Ысқақ, О. Бөкей,  
Д. Исабеков т.б. қаламгерлердің әңгіме, повестерінен жалғасын тауып 
жатты. Осы жылдары қазақ прозасындағы  лирикалық сарын  психологизм  
сияқты  бейнелеу  тәсілімен үндесіп жатты.  Яғни, лирикалық-психологиялық 
бағыттағы шығармалар қатары кеңейді. 

Қаламгерлер кейіпкерінің жан сұлулығын, арман-тілегін, сағыныш-
аңсарын, ыстық махаббатын өмір шындығымен  ұштастыра отырып  
шығарманың  көркемдік сипаттарын арттырды. 60-80-жылдардағы қазақ 
прозасындағы елеулі  қол жеткізген табыстардың бірі жазушының лирикалық 
проза тәсілдерін жан-жақты зерттегені болып табылады. Прозадағы лиризм  
характер ашудың, кейіпкер бейнесін даралаудың,  шығарманың эстетикалық 
қуатын арттырудың бірден-бір негізі. Лирикалық шығармада  кейіпкер  сезімі  
мен суреткер сезімі  астасып  келіп отырады.

Көбінесе лирикалық шығармалар бір ғана емес, бірнеше мәселелердің 
шиеленісуін көрсетіп отырады. Отан тақырыбы әлем тағдыры үшін 
жауапкершілікпен біртұтас болса, соғыс тақырыбы рухани құндылықтар, 
халық тақырыбымен, шығармашылық туралы ой-толғаныс адамдар тағдыры 
туралы толғаныстармен ұштасып жатады. Лирикалық прозаның ерекшелігі 
осының бәрін шынайы түрде, жазушының жүрегінен шығарып нәзік 
лиризммен жеткізе білуінде. Ал лиризм көркем шығармаға нәзіктік, сұлулық, 
шынайылық дарытады.  Мұны О. Берггольцтің: «Біздің тұрмысымыздағы 
жалпы шындық менің жүрегім арқылы өтеді» [6, 112],-деген сөзі дәлелдей 

түссе керек. Яғни мұнда жеке адамның көңіл-күйі мен сезімі қоғамға тән 
рухани құндылықтардан ажырамайды. 

Бұл қаламгерлер шығармашылығы қазақ әдебиетінде қарапайым ауыл 
адамдарының психологиясын, сана-сезімін, тұрмыс-тіршілігін шынайы 
түрде суреттеп берген Б. Майлинмен үндесіп келеді. Олардың шығармаларын 
оқи отырып, олардың арасындағы ұқсастықтарды, үндестікті, дәстүр 
жалғастығын байқаймыз. Лирикалық прозаның бастауы болып табылатын 
«Шұғаның белгісіндегі» нәзік лиризмнің, шынайылықтың үлгілері бұл 
туындылардың қайсысында болмасын өзіндік тұрғыдан көрініс табады. Әр 
жазушы өзіндік қолтаңбасымен, лирикалық сыршылдығымен, шындықты 
жеткізудегі амал-тәсілдерімен өзгешеленіп, ерекшеленіп тұрады. 

Дәстүр мен жаңашылдық мәселесі дегеніміз белгілі бір көркемдік 
құбылыста ескінің кей элементтерінің қайталануын көрсету емес, сол 
жаңашылдықтың шығармашылық тұрғыдан меңгерілуі екені ұмытпау қажет. 
Мұның өзі әдебиеттің бір орнында тұрмай, қозғалыс үстінде екендігін, 
дамуын көрсетеді. Жазушылардың шығармаларындағы ұқсастық, ортақ 
сипат бір-бірін қайталау емес, дәстүр сабақтастығы, барды үлгі тұта отырып, 
оны байыта, түрленте, дамыта түсу деп білуіміз керек. 

Көркемдік дәстүр әдебиетті байытып, өркендетеді, шығармашылық 
әсер-ықпалды ілгерілетеді. Жалғастыққа жол ашып, қаламгердің типтік образ 
жасап, оны даралауды өзгеше сипатпен өрістетуіне мүмкіндік береді. Әрбір 
жазушыға дүниежүзілік әдебиеттен бұрын ұлттық сөз өнері қымбат. Ұлттық 
көркемдік ой, даму дәстүрі оның шығармашылығын кемелдендіреді. Қазақ 
әдебиетіндегі психологизм, лиризм, эпикалық суреттеу тәсілі, әдіс, стиль, 
бағыт әдебиет дамуына бағдар болып, жаңа сатыға көтерген суреткерлердің 
шығармашылық даралығы бүгінгі әдебиетте шеберлікпен игерілген.

Резюме
В статье рассматриваются становление и развитие традиции 

лирической прозы в казахской литературе. В связи с этим были 
проведены литературные анализы и подведены выводы.

Resume
In this article the formation and evolution of the lyric prose tradition 

in Kazakh literature is being considered. In this connection literary analysis 
and conclusions were made.

ƏОЖ 882.151.212.2-4

ШӘКӘРІМНІҢ ОҚИҒАЛЫ ӨЛЕҢДЕРІНДЕГІ

А.С. Ақтанова
Семей мемлекеттік педагогикалық институты, Семей қ. 

Әдебиет зерттеулерінде драматизмді асқақтық, биіктік,адам жанының 
тазалығын, адалдығы нәтижесінде қақтығысқа толы тартысты оқиғаларға 
ұрынуы кезіндегі әрекеті негізінде қарастырады. Сондай-ақ,  драматизм 
әлеуметтік - мәдени қайшылықтарды көркемдік негізде біріктіру құралы да 
болады. Көркем драматизм әр дәуірдің қоғамдық-тарихи ерекшелігіне сай 
жалпы және жеке хаарктерлерге ие болып әр түрлі тартыстарды шешуде кейде  
трагедиялық сипат алса, кейде комедиялық түрде көрініп отырады. Жалпы 
драматизм термині полисемантикалық аспектіде көрініп: эстетика категориясы, 
поэтикалық элемент категориясы, жанрлық категорияларда көрінеді. Лирика 
жанрының сезімге құрылатындықтан лирикалық драматизмнің осы аталған 
үш белгісі де лирика бойынан табылатынына әкеледі. Сондай-ақ, лирикалық 
тұлғаның, яғни лирикалық «меннің» әлеммен, дүниемен байланысуы белгілі 
дәрежеде өзіндік көзқарас қалыптастыратынын айтпай кетуге болмайды. 
Белгілі бір тарихи әлеуметтік ортада қалыптасып, өсетін суреткер тұлғасы үшін 
сол қоғамдық-әлеуметтік ортадағы әр түрлі тартыстар, қайшылықтар өз ізін 
қалдырады. Міне, осы қоғамдық ортаның әр түрлі тартысы жағдайларды ақын 
шығармашылығының өзіндік драматизмін  жасайды. Қазақ әдебиетінде сондай 
қайшылықты қоғамда өмір сүріп өзінің әдеби бет бейнесін, лирикалық болмыс-
бітімін қалыптастырған ақын - Шәкәрім. Ақын шығармаларындағы  көркем 
драматизм оның ішкі жан дүниесінің қоғамдағы әр түрлі қайшылықтарға 
деген жауабы ретінде көрінеді. Шәкәрімнің әдебиетте қалыптасқан лирикалық 
тұлғасы туралы айтқанда оның ең алдымен биік адамгершілікке негізделетінін 
айтамыз.  Шәкәрім шығармаларындағы негізгі тартыс та адамгершілік пен 
оған қарама-қайшы ұғымдар арасында өрбиді.  Ақынның өзіндік әлемімен 


